
TSHIPITSHI NGA MURAḒO WA KHOROTSHITUMBE VHO ROGERS BASIKOPO 

MAKAMU TSHA MUSHUMO WA U VHALWA HA MUGAGANYAGWAMA WA VHU 11 

WA MUHASHO WA MAVHUSELE A MUṰANGANELWA, MADZULO A VHATHU NA 

ZWA SIALALA KHA VHUSIMAMILAYO HA VUNDU ḼA LIMPOPO, ZWIFHAṰONI ZWA 

LEBOWAKGOMO.

15 ṰHANGULE 2024

“HU ḒO VHA NA NNḒU, TSIRELEDZO, NA U ḒIGEḒA HA VHATHU VHOṰHE”

Mulangadzulo a ṱhonifheaho na Muthusamulangadzulo

Mulangavundu a ṱhonifheaho wa Vundu ḽino, Dokotela Vho Phophi Ramathuba;

Tshimebitshihulwane na Muthusa Tshimebitshihulwane tsha Ḽihoro Ḽivhusi;

Vhashumisani kha khorotshitumbe;

Miraḓo i ṱhonifheaho ya Vhusimamilayo ha Vundu;

Miraḓo i ṱhonifheaho ya Phalamennde na NCOP;

Vhaṱhonifhei, Vhoṋeḓorobo Vhahulwane na Vhoṋeḓorobo vha Mimasipala yashu;

Vhurangaphanḓa ha SALGA fhano Vunduni;

Mudzulatshidulo na Muthusamudzulatshidulo wa Nnḓu ya Vharangaphanḓa vha Sialala 

Limpopo, ri tshi katela na Komiti ya Khorotshitumbe yoṱhe;

Vhurangaphanḓa ha Vundu ha CONTRALESA;

Vhaḓivhalea vha ṱhonifheaho na Mahosi a huliseaho a re hone;

Vhurangaphanḓa ha Ḽihoro Ḽivhusi, ḽa African National Congress, 

Vhurangaphanḓa ha Mahoro Mahanedzi;

Vhaimeli vha NHBRC, RISIMA, na HDA;

Vhashumi vha CoGHSTA vho rangwaho phanḓa nga Ṱhoho ya Muhasho, Dokotela Vho 

M. Malahlela;

Miraḓo ya Nyanḓadzamafhungo i re hone;

Vhaenivharambiwa na Vhafaramikovhe vha Mihasho;

Comrades, Vhanna na Vhafumakadzi;

Marangaphanḓa

Musi ro kuvhangana fhano ṋamusi nga ṅwedzi wa Ṱhangule, ri sedza ndeme ya maga e 

vhafumakadzi vha a tshimbila kha lushaka lwashu. Ndi kha ṅwedzi wonoyu nga 1956 he 

vhafumakadzi u bva kha khuḓa dzoṱhe vha farana zwanḓa kha Matshi Muhulu wa 

muṱanganelwa vho livha Union Buildings, he vha swika vha lwela vha sa ofhi u fheliswa ha 

u kandeledzwa nga mulayo wa basa. Vhafumakadzi avha a vho ngo hwala fhedzi lutamo 

lwa murafho wavho, fhedzi vho dovha vha ita mushumo wa mutheo hu u itela mbofholowo 

dzine ra khou ḓiphina ngadzo ṋamusi.

Ri tshi sedza kha 2024, a ri khou pembelela fhedzi zwe zwa swikelwa nga vhafumakadzi vha 

re tshitshavhani tshashu fhedzi ri khou pembelela na vhurangaphanḓa havho. Sia ḽine ra 

ḓiṱongisa ngaḽo ndi ḽa u vha hashu na Mulangavundu wa mufumakadzi, Muhulisei Dokotela 

Vho Phophi Ramathuba, na Mulangadzulo wa mufumakadzi, Vho Makoma Makhurupetje, 

vhane vha ranga phanḓa ino nnḓu i ṱhonifheaho. Mvelaphanḓa iyi ndi vhuṱanzi ha miṅwaha ya 

30 ya mbofholowo na vhuḓilangi zwe shango ḽashu ḽa ḓiphina na u bvela phanḓa na u ḓiphina 

ngazwo. 

Ndo amba kha Mugaganyagwama wo fhiraho kha Nnḓu iyi i Ṱhonifheaho kha dzulo ḽo 

farwaho nga ṅwedzi wa Ṱhafamuhwe uno ṅwaha, ndaulo ya vhu 7 ya Muvhuso wa Vundu wa 

Limpopo yo no swika.  Izwi zwi ri ḓisela tshikhala tsha u thoma thandela na 

mbekanyamushumo dzine dza ḓo shandukisa vhutshilo ha vhathu vhashu kha vundu ḽashu. 

Musi ri tshi khou thoma mbekanyamushumo, ri fanela u vhona uri tshifhinga tshiṅwe na 

tshiṅwe tsha ndeme tshi shela mulenzhe vhukuma kha nyaluwo ya zwa ikonomi na 

mveledziso ya vhathu vhashu khathihi na vundu ḽashu, sa zwo bulwaho nga Mulangavundu 

Muṱhonifhei vhe vha vhea mveledziso ya zwa ikonomi nṱha kha mutevhe wa zwithu zwa 

ndeme. 

Mbekanyamushumo ya 1: Ndaulo

Mulangadzulo a Ṱhonifheaho na Miraḓo 

“Ri dzula ri mugwalani wa u fhaṱa tshumelo ya nnyi na nnyi ine ya konadzea na ya 

phurofeshinala ine ya ṋetshedza zwe ya tetshelwa zwone nahone i na 

vhuḓifhinduleli kha vhathu vha Afrika Tshipembe ...”

~ Muphuresidenthe Vho Cyril Ramaphosa

Muhasho u khou bvela phanḓa na u fhaṱa vhukoni ha nga ngomu hu u itela tshiimiswa tshi sa 

shanduki nahone tshine tsha shuma zwavhuḓi tshine tsha kona u ṋetshedza  ndaela dzatsho. 

Kha ṅwaha uno wa muvhalelano ro anḓadza poswo dzo vuleaho dza fuṱhanuṱhanu (55) dzine 

dza katela mbili dza Vhathusa Vhalangi Dzhenerala (DDG) dza khethekanyo dza zwa Sialala 

na Muvhuso wa Muṱanganelwa. U ḓadza poswo idzi mbili dza DDG zwi ḓo ri thusa musi ri tshi 

khou bvela phanḓa na u tou fombe kha u tikedza na u khwinisa kushumele kwa mimasipala 

khathihi na u khwaṱhisa thikhedzo yashu kha vharangaphanḓa vha zwa sialala vunduni.

Muhasho wo wana muvhigo wo kunaho wa odithi une wa vha na mawanwa u bvaho kha 

Oditha Dzhenerela. Miraḓo i ṱhonifheaho i fanela u dzhiela nzhele uri naho mvelelo dza oditha 

dzi songo shanduka, muhasho wone wo khwinisa ho sedzwa u fhungudzea ha mafhungo o 

khwaṱhisedzwaho kha muvhigo wa oditha. Muhasho wo dovha wa swikela ḽikumedzwa ḽa 

khwine ḽa Tshitatamennde tsha ṅwaha muṅwe na muṅwe hu si na zwitatamennde zwi si zwa 

vhukuma kana zwo khakheaho. Izwi zwi amba muvhigo wo kunaho wa AFS wo vhetshelwaho 

ṅwaha wa Masheleni wa 2023/24.

Mbekanyamushumo ya 2: Madzulo a Muṱanganelwa a Vhathu 

Mulangadzulo a ṱhonifheaho

“Hu ḓo vha na dzinnḓu, tsireledzo na u ḓigeḓa,” Thendelonzwiwa ya  Mbofholowo  

Zwa dzinnḓu zwi ḓo ḓi dzula zwi zwone mutheo wa tshirunzi kha muthu na tshisumbi tsha 

ndeme tsha mvelaphanḓa ya lushaka. U ḓifunga hashu kha u thoma zwithu zwiswa kha 

vhudzulo ha vhathu ha muṱanganelwa zwo livhisa kha mvelaphanḓa i vhonalaho kha u 

ṋetshedza nnḓu kha vhathu vhoṱhe, nga maanḓa ho sedzwa zwigwada zwi sa ḓikoni zwine 

zwa fana na Vhalwelambofholowo. 

U bviswa ha Maasibesitosi na u a Khwinisa 

Ro no vha na mvelaphanḓa i vhonalaho kha u fhelisa nnḓu dza mavu na u shandukisa ṱhanga 

dza asibesitosi, u itela uri vhathu vhashu vha dzule vhuponi ho tsireledzeaho nahone hu re na 

mutakalo. 

Luṱa lwa vhuvhili lwa u bviswa na u shandukiswa ha ṱhanga dza 755 dza maasibesitosi ho 

thoma, u swika zwino ṱhanga dza fumbili (20) dzo no shandukiswa kha kotara ya u thoma ya 

ṅwaha uno wa muvhalelano. 

Zhendedzi Ḽihulwane ḽo no tholiwa hu u itela u khunyeledza luṱa lwa vhuṋa lwa thandela ya 

CRU ya Tzaneen – Talana, ine yo vhumbwa nga yuniti dza 452. Zwidodombedzwa zwa nyolo 

zwo no tendelwa lwa tshifhinganyana, nahone zwa zwino Zhendedzi Ḽihulwane (PA) u kha 

maga a u khunyeledza tsenguluso ya nyolo.

Thandela ya CRU ya Makhado – Tshikota, i na yuniti dza 118, yo no vha kha 50% ya mushumo 

wa u gwa, ngeno u dzheniswa ha soredzhi na maḓi zwi kha 21% na 7%, nga u tevhekana 

hadzo. Ndavhelelo yashu ndi ya uri musi ṅwaha uno wa muvhalelano u tshi fhela, mushumo 

munzhi u ḓo vha wo no fhela. Ndi kale vhadzulapo vha Tshikota vho lindela thandela iyi ine ya 

ḓo shandukisa vhutshilo havho nahone ro fhulufhedzisa u vha ḓisela yone.

Thandela ya CRU ya Marapong, i na yuniti dza 514, zwa zwino i kha 81% uri i fhele, hune 

yuniti dza 419 dza vha dzo no fulelwa. Fhedziha, thandela yo ṱangana na u lengiswa zwo bva 

kha u ṋekana vhuḓifhinduleli u bva kha Zhendedzi Ḽihulwane (PA) u ya kha Tshigwada tsha 

Tsenguluso ya Thandela (PRT) hu u itela u langa. U engedza kha izwi, kushumele ku si 

kwavhuḓi kwa rakonṱiraka kwo shela mulenzhe kha u lenga. 

Muhasho na Koporasi ya zwa Masheleni ya Dzinnḓu u ḓo bveledza modele na thandela 

hu u itela Altoostyd (Mveledziso ya Vhudzulo ha Muṱanganelwa ha Vhathu ha Joe Slovo). 

Kha thandelaguṱe dza 26 dza themamveledziso, dza 12 dzi wanala kha A hune ho vhumbwa 

nga Mimasipala ya Tshiṱiriki tsha Sekhukhune, Capricorn na Waterberg. Ngei Lebowakgomo 

Yuniti F, hune ha dovha ha ḓivhea sa Makotse, rakonṱiraka u khou ḓifungela u gwa hu u itela u 

dzhenisa phaiphi dza soredzhi na milonga; thandelaguṱe ya maḓi na themamveledziso ya 

soredzhi ya Masakaneng i kha 95%; ngenoha, thandela dza Rossenekal dza ngudo dza zwa 

maḓi, mbuedzedzo dza milonga ya maḓi na zwa mimapa zwi kha 98% uri dzi khunyelele.

Maṅwalo a vhuṋe ha ndaka 

U engedza kha izwi, ro tou fombe kha u fhirisela maṅwalo a vhuṋe ha ndaka, zwine zwa vha 

tswikelelo khulwane kha mushumo washu wa u maanḓafhadza zwitshavha. Nga u ṋea 

vhathu vhashu vhuṋe ha miḓi yavho, a ri khou vha ṋea fhedzi fhethu ha u dzula; ri khou vha 

ṋea tshipiḓa tsha vhuṋe ha ndaka ya ḽino shango.  Vhathu vhashu vha nga shumisa ḽiṅwalo ḽa 

vhuṋe ha ndaka banngani sa tsireledzo ya u ita khumbelo ya u koloda masheleni.

Ḓorobo dzine dza ita zwa Maini

Muhasho u khou tikedza nga mafulufulu kha u vusuludzwa ha ḓorobo ṱhanu dzo tetshelwaho 

zwa maini: Lephalale, Thabazimbi, Mogalakwena, Elias Motsoaledi, na Fetakgomo Tubatse. 

Tshe ra sedzesa tshone tshihulwane ndi mveledziso na ndeme ya maḓi na themamveledziso 

ya vhutatatshili kha mimasipala iyi. U itela ṅwaha wa muvhalelano wa 2024/25, ho avhelwa 

masheleni a paḓaho R200 miḽioni o randelwaho thandela kha ḓorobo idzi. Thandela idzi dzi 

kha maimo a mishumo o fhambanaho, hune Mushumo wa u Ṱanzwa Maḓi a Tshika, 

Motetema wa vha wo fhelaho zwavhuḓi kha kotara ya u thoma ya ṅwaha wa muvhalelano, 

mushumo uyo wo ḓura masheleni a linganaho R26.7 miḽioni.

Vhalwelambofholowo 

U fhaṱwa ha nnḓu dza 132 dza vhalwelambofholowo u kha ḓi ya phanḓa, hune miḓi ya 22 ya 

miḓi iyi ya vha yo fhedziwa zwavhuḓi kha kotara ya u thoma ya ṅwaha uno wa muvhalelano. 

Muḓi muṅwe na muṅwe wo fhedzwaho a u ṋei fhedzi vhudzulo, fhedzi u dovha hafhu wa vha 

tshiga tshi sumbedzaho ndivhuwo i bvaho mbiluni, u itela uri vhalwelambofholowo vhashu 

vha vhe na fhethu hune vha hu vhidza haya sa tshiga tsha ndivhuwo ho sedzwa vhuhali na u 

ḓikumedzela havho 

U rengwa ha Mavu/Shango

Muhasho wo vhea zwine wa fanela u zwi swikela zwa u renga hekhithara dza 20 dza mavu 

nga ṅwaha wa muvhalelano wa 2024/25, nga R12.6 miḽioni yo avhelwaho u renga mavu o 

dzulaho zwavhuḓi u itela vhudzulo ha muṱanganelwa ha vhathu, vhu re na mvelaphanḓa, ho 

lumbesa kha Fhethu ha Mveledziso ya Miḓi ya Ndeme (PHSHDAs) na Vhupo ho Khetheaho 

ha zwa Ikonomi (SEZs).

Ho no topolwa mavu Makhado na Polokwane, ane a ḓo tikedza kha mveledziso ya  

PHSHDA na SEZ, nga u tevhekana hadzo. Zhendedzi ḽa Mveledziso ya Dzinnḓu ḽo ṋewa 

ndaela ya u sedzulusa na u wana zwipiḓa izwi zwa mavu. Zwiṅwe hafhu, Muhasho wo 

ṱanganedza phindulo u bva kha Vhufaragwama nga ha u rengiwa ha mavu fhaḽa Musina. 

Nyambedzano dzi kha ḓi bvela phanḓa zwavhuḓi vhukati ha Muhasho wa Mishumo ya 

Nnyi na Nnyi, Themamveledziso na Dzibada, khathihi na Zhendedzi ḽa Mveledziso ya 

Dzinnḓu hu u itela u tendelana kha mutengo.

U shandula Madzulo ane a si vhe Mulayoni a vha Mulayoni 

Muhasho wo ḓivhetshela tshipikwa hu u itela uri fhethu ha sumbe ha vhudzulo zwaho hu siho 

mulayoni hu vhe mulayoni kha ṅwaha wa muvhalelano wa 2024/25, nga mugaganyagwama 

wa R8.4 miḽioni kha mimasipala ya Mogalakwena, Fetakgomo Tubatse, Maruleng, Greater 

Tzaneen, na Modimolle Mookgophong. 

Mbekanyamushumo ya 3: Vhuvhusi ha Muṱanganelwa

Mulangadzulo a ṱhonifheaho na miraḓo

“Kha nyolo ya dimokirasi yashu ine ya langwa vhukati, ro thoma muvhuso wa 

muṱanganelwa hu u itela u vhona uri masia mararu a muvhuso a ya shumisana u itela u 

swikela ṱhoḓea dza vhathu.”

~ Phuresidenthe Vho Cyril Ramaphosa

Zwe ra sedzesa zwone kha muvhuso wa muṱanganelwa ndi u vhona uri mimasipala yoṱhe i 

langiwa zwavhuḓi u itela u isa nḓisedzo ya tshumelo dzoṱhe dza mutheo kha zwitshavha zwa 

vunduni ḽashu. U khwiniswa ha kushumisele kwa masheleni a Gavhelo ḽa Themamveledziso 

ya Masipala ndi vhuṱanzi ha u ḓikumedzela hashu kha u fhaṱa zwitshavha zwavhuḓi. 

Magumoni a Fulwi 2024, R 3.148 biḽioni yo no shumiswa, zwa amba 94.4%. Zwibviswa izwi 

ndi zwinzhi u fhira nga Fulwi 2023 (88.3%) nga 6.1%. Tshelede ya R 186.316 miḽioni yo fhedza 

i songo shumiswa.

U rwelwa ṱari ha Modele wa Mveledziso ya Tshiṱiriki (DDM) ndi ha ndeme nahone hu khou 

bvela phanḓa, sa izwi hu tshi ṱuṱuwedza tshumisano khulwane vhukati ha maimo oṱhe a 

muvhuso, u itela uri zwishumiswa zwi shumiswe zwavhuḓi.

Kha nzulele ya mimasipala yashu, ri fanela u ṱanganedza u bvelela he ra hu swikela 

khathihi na khaedu dzine ra sa athu u dzi tandulula. Ndeme ya vhuvhusihapo havhuḓi ndi 

khulwane, sa izwi mimasipala i yone ine ya vha tsinisa kha muvhuso na vhathu vhashu. 

Mimasipala i na vhuḓifhinduleli ha u ṱuṱuwedza mveledziso zwitshavhani zwashu sa zwe 

Muhulisei Phuresidenthe Vho Maṱamela Cyril Ramaphosa vha ombedzela nga tshifhinga 

tsha u vuliwa ha Phalamennde uri “mimasipala yashu i fanela u vha vhaḓisi vha tshumelo 

ya zwa matshilisano na vhatikedzi vha nyaluwonyangaredzi ya zwa ikonomi”.

Mulangavundu a ṱhonifheaho vho amba zwi khagala kha dzulo ḽino ḽa ndeme uri nḓisedzo ya 

maḓi kha zwitshavha zwashu i fanela u vha ya u thoma tshifhinga tshoṱhe. Fulo ḽa 

“Maḽavhuṱanu ḽa HiNwaMati” ḽi ḓo rwelwa ṱari fhaḽa ha Homu 14a kha Masipala wa Greater 

Giyani nga Ḽavhuṱanu ḽino, matshelo nga ḽa 16 Ṱhangule ri ḓo vha ri tshi khou ita bembela ri 

tshi khou buḓekanya vundu, ri tshi khou rwela ṱari themamveledziso ya maḓi ine ya ḓo fhelisa 

u shaea ha maḓi kha vhathu vhashu vha Limpopo. Arali maḓi a vhutshilo, zwi amba uri tshino 

ndi tshone tshifhinga tsha u ita uri miṱani yoṱhe hu vhe na maḓi.

Mimasipala i khou lavhelelwa u swikisa Zwitatamennde zwayo zwa Masheleni zwa Ṅwaha 

nga Ṅwaha mafheloni a ṅwedzi wa Ṱhangule 2024.

Kha ṅwaha wo fhiraho, ro dzhia maga a ndeme hu u itela u khwinisa kushumele kwashu 

kwa mimasipala yashu fhethu hu no nga Thabazimbi, Musina, na huṅwe, ro thoma maga 

ane ra ḓo a shumisa ane o no thoma u aṋwa mitshelo, fhedzi Thabazimbi hu kha ḓi vha 

na khaedu ya zwa kuvhusele na ya zwa politiki. Ro vhea iṱo kha masipala u itela u u 

vhuedzedza uri u kone hafhu u dovha u shuma uri u kone u bveledza ndaela dzawo lwa 

mulayo dzine dza vha dza u ṋetshedza tshumelo dza ndalamo zwitshavhani. 

Ri ḓo dzulela u kwamana na dzioditha dza nga nnḓa malugana na mawanwa avho, nahone 

Komiti dza Zwikolodo zwa Nnyi na Nnyi (MPAC) dzi ḓo ṱola kushumele. Ndi zwa ndeme kha 

mimasipala uri i tevhedze ndaela dzoṱhe dza milayo ine ya langa masheleni a mimasipala. 

Zwine zwa khou dinesa ndi uri mimasipala yo ḓitikesa kha vhaeletshedzi, nahone ri 

tendelana na Phuresidenthe wa Riphabuḽiki ya Afurika Tshipembe Muḓivhalea Vho 

Maṱamela Cyril Ramaphosa vhe vha amba uri, “Ri ḓo shumisa dzisisiteme u itela uri vhathu 

vha re na vhukoni na ndalukano vha khou tholiwa kha maimo a nṱha kha mimasipala”. 

Riṋe na Vhufaragwama ha Vundu, ri khou shumana na mafhungo aya, hu u itela uri ri thole 

vhathu vha re na ndalukano kha mimasipala yashu u itela uri masheleni ane a shumiswa kha 

vhaeletshedzi a kone u livhiswa kha u lwa na khaedu dza zwa nḓisedzo ya tshumelo dzine 

zwitshavha zwa khou livhana nadzo.

Ndaulo ya Mveledzazwiwo 

Mulangadzulo a ṱhonifheaho 

“Ri nga si kone u thivhela zwiwo zwa mupo fhedzi ri nga kona u ḓiṱama nga nḓivho: 

vhathu vhanzhi vho vha vha tshi ḓo vha vha songo lovha arali hu vhe hu na u ḓilugisela 

ho linganaho kha zwa mveledzazwiwo. Vhaṅwe vhathu a vha ṱoḓi tshanduko, fhedzi ri 

fanela u ṱanganedza tshanduko arali ro livhana na khombo.”

U phaḓalala ha mililo hu khou vhanga tshinyalelo u mona na vundu, hu khou vhanga 

tshinyalelo khulwane fhethu hu no nga Tzaneen, Waterberg, na thavhani dza Modjadjiskloof, 

khathihi na kha maṅwe madzingu. Tshigwada tshashu tshine tsha Langa Zwiwo tshi khou 

shuma tsho ḓifunga, tshi khou lwa na tshiimo tsha shishi na u vhona uri zwitshavha zwashu 

zwi na nḓivho ya zwa mulilo, u ṱuṱuwedza mvelele ya u thivhela mveledzazwiwo musi zwo 

livhana na khaedu idzi. Ro ita khuwelelo kha nnyi na nnyi uri vhathu vha dzule vho vula maṱo, 

vha dzhie maga o teaho, vha farisane na vha tshumelo dza zwa shishi u itela u fhungudza 

masiandaitwa a mililo iyi ine ya tshinyadza.

Zwa Sialala

Miraḓo i ṱhonifheaho

“Ri songo tenda uri mahosi ashu a si vhe tshipiḓa tsha maitele a dimokirasi, ri fanela u 

wana thandululo yavhuḓi ine ya ḓo tshimbilelana kana u tikedza milayo ya dimokirasi 

ine ya tendela vharangaphanḓa vha sialala uri vha kone u shela mulenzhe kha maimo o 

fhambanaho a muvhuso,'' Vho Nelson Mandela, nga Miṅwaha ya musi vhe 

Muphuresidenthe. 

Mulangavundu a ṱhonifheaho vho nkhwesa maanḓa a uri ndi bvele phanḓa na mushumo we 

wa thomiwa kha ndaulo ya vhurathi wa u tikedza tshiimiswa tsha zwa sialala. Ndi a 

khwaṱhisedza fhano zwino uri u vhulungwa ha sialala na vhufa ha mvelele ndi zwa ndeme kha 

mushumo washu, nahone ndi ḓo ita zwoṱhe ndo ḓifungela u bveledza tshiimiswa tsha 

vharangaphanḓa vha sialala uri tshi swike kha vhumatshelo havhuḓi.

Kha ṅwaha wo fhiraho, ro no bindudza kha zwifhaṱo na u vusuludza ofisi dza khoro ya zwa 

sialala, hu u itela vharangaphanḓa vhashu vha sialala uri vha vhe na themamveledziso ine 

vha i ṱoḓa kha u thusa zwitshavha zwavho zwavhuḓi. Kha  ṅwaha uno wa muvhalelano, ro 

pulana u fhaṱa ofisi nṋa dza khoro dza sialala. Vhafhaṱi vha lavhelelwa u ya afho fhethu hu si 

kale. U rengwa ha zwishumiswa zwa u fhaṱa ha ofisi dza Khoro ya Sialala dza Mapela zwi 

khou shumiwa nga Muhasho wa Mishumo ya Nnyi na Nnyi, Dzibada na Themamveledziso. 

Kha ṅwaha wa muvhalelano wo fhiraho, ro dovha hafhu ra renga na u isa zwiendedzi zwa 

163, hune khazwo zwa 108 zwo no iswa kha vharangaphanḓa vhahulwane vha sialala, ngeno 

zwiṅwe zwa 56 zwi tshi kha ḓi ḓo shumiwa, u rengiwa na u iswa hu sa athu u fhela ṅwaha uno 

wa muvhalelano. Zwiendedzi izwi zwi ṋewa vharangaphanḓa vhahulwane vha sialala u itela 

uri vha kone u ita mishumo yavho nga ṱhonifho na tshirunzi tsho vha fanelaho.

Nga ṅwaha wa muvhalelano wa 2024, ro vhea tshipikwa tsha u renga fanitshara ya ofisini dza 

24 dza Khoro ya Sialala. Ro ḓilugisela u isa tshumelo nga tshihaḓu nga hune zwa nga 

konadzea ngaho nga murahu ha musi tsedzuluso dzoṱhe dzo no khunyeledzwa.

Ri khoḓa na u fhululedza vharangaphanḓa vhashu vha sialala nge vha kona u fara na u 

fhedza zwavhuḓi khalaṅwaha ya ngoma dza sialala dza 2024. Itshi ndi tshiko tshashu tshine 

ra ḓiṱongisa ngatsho, sa izwi zwi tshi sumbedza u ḓiimisela hashu kha u vhulunga maitele 

ashu na sialala nga nḓila yo tsireledzeaho nahone i ṱhonifheaho.  

U dzudzanya na nzudzanyululo ya khoro dza zwa sialala zwo no shumiwa nga nḓila ya 

khagala na ya u shela mulenzhe nga vhathu vhoṱhe, u itela uri zwiimiswa izwi zwi imele lwa 

ngoho zwitshavha zwine zwa khou zwi shumela.

Ndivhuwo: 

Tsha u tou thoma, ndi livhuwa muṱa wanga wa African National Congress nga thikhedzo yawo 

yo khwaṱhaho, he nga fhasi hawo ra kona u shumela vhathu vha vundu ḽino vhane thikhedzo 

yavho ra i dzhiele nṱha.

Kha Muḓivhalea Mulangavundu Dokotela Vho Phophi Ramathuba na vhashumisani vhanga 

kha Khorotshitumbe, tshumisano na u ḓikumedzela hashu roṱhe zwo ita uri zwithu zwi 

konadzee. Ndi dovha hafhu nda tama u livhuwa Miraḓo ya Komiti dza Vhuingameli.

Ndivhuwo dzo khetheaho ndi dzi livhisa kha Ṱhoho ya Muhasho, Dokotela Vho Modjadji 

Malahlela, khathihi na vhashumi vho ḓikumedzelaho vha Muhasho wa  COGHSTA. U shuma 

havho nga u ḓikumedzela na u ḓifunga ndi wone muṱoḓo wa tswikelelo idzi dzine ra khou dzi 

pembelela ṋamusi. 

PHENDELO

Musi ndi tshi pendela, Mulangadzulo a ṱhonifheaho, ndi a ḓihudza ṋamusi u ima phanḓa ha 

nnḓu iyi musi ndi tshi vhala Mugaganyagwama wa vhu 11 wa Muhasho wa Mavhusele a 

Muṱanganelwa, Madzulo a Vhathu na zwa Sialala. Mugaganyagwama uyu a u sokou vha 

fhedzi ḽiṅwalwa ḽa masheleni; ndi pulane ya u fhaṱa vhumatshelo havhuḓi ha vhathu vhoṱhe 

vha Limpopo.

Ndi adza Mugaganyagwama wa vhu 11 wa Muhasho wa Mavhusele a Muṱanganelwa, 

Madzulo a Vhathu na zwa Sialala wa ṅwaha wa muvhalelano wa 2024/2025.

Mugaganyagwama wa zwino ndi R2.5 biḽioni, une wa ḓo engedzwa wa vha R2.6 biḽioni hu tshi 

itelwa ṅwaha wa muvhalelano wa 2025/26 fhedzi u ḓo fhungudziwa wa humela murahu kha 

R2.5 biḽioni nga 2026/27. Zwa zwino magavhelo a kha R1.1 biḽioni nahone a ḓo dzula o ralo a 

sa shanduki kha ṅwaha wa 2025/26 phanḓa ha musi u tshi fhungudzwa u swika kha R1.0 

biḽioni nga 2026/27. Zwipikwa zwa Vundu zwo avhelwa R42 miḽioni, ine ya ḓo 

dzudzanyululwa u ya kha R30 miḽioni u itela miṅwaha ya muvhalelano ya 2025/26 na 

2026/27.

Khani Mamba.

Ndi a livhuwa.



 www.coghsta.limpopo.gov.za

17737 (Presidential Hotline) 

0800 864 729 (Premier Hotline) 

 

@Limpopo Coghsta Official

Colleagues are invited to follow, like, share and comment

